
2 
Ўзбекистон Республикаси Президентининг  

қайта тикланувчи ва муқобил энергия манбалари, иккиламчи ресурсларни 

энергетик утилизация қилиш соҳаларида инновацион технологияларни жорий 

этиш даражаси паст; 

мамлакатда, айниқса давлат компанияларида корпоратив муносабатлар  

ва корпоратив бошқарув принциплари ривожланмаган, бунда хориждаги  

энг намунали амалиёт инобатга олинмаяпти; 

мамлакатнинг ялпи ички маҳсулоти ҳажмида ахборот-коммуникация 

технологиялари секторининг улуши кам. 

Қайд этилган камчиликлар мамлакатимизнинг жадал инновацион 

ривожланишига, инвестицияларни жалб этишга, иқтисодиётнинг ўсишига 

ҳамда давлат ва жамият ҳаётининг бошқа соҳаларини ривожлантиришга 

тўсқинлик қилмоқда. 

Шу муносабат билан қуйидаги мақсадлар, вазифалар ва асосий 

йўналишларни назарда тутадиган 2019–2021 йилларда Ўзбекистон 

Республикасини инновацион ривожлантириш стратегиясини (кейинги 

ўринларда Стратегия деб юритилади) ишлаб чиқиш алоҳида аҳамият касб 

этмоқда: 

 

2-боб. Стратегиянинг мақсад ва вазифалари 

 

1. Мамлакатнинг халқаро майдондаги рақобатбардошлилиги 

даражасини ва инновацион жиҳатдан тараққий этганини белгиловчи омил 

сифатида инсон капиталини ривожлантириш Стратегиянинг бош 

мақсадидир. 

2. Бош мақсадга эришишда Стратегиянинг асосий вазифалари 

қуйидагилардан иборат: 

Ўзбекистон Республикасининг 2030 йилга бориб Глобал инновацион 

индекс рейтинги бўйича жаҳоннинг 50 илғор мамлакати қаторига 

киришига эришиш; 

барча даражада таълим сифати ва қамровини ошириш, узлуксиз таълим 

тизимини ривожлантириш, кадрлар тайёрлаш тизиминининг иқтисодиёт 

эҳтиёжларига мослашувчанлигини таъминлаш; 

илмий тадқиқотлар ва ишланмаларнинг илмий салоҳиятини 

мустаҳкамлаш ва самарадорлигини ошириш, илмий-тадқиқот, тажриба-

конструкторлик ва технологик ишлар натижаларини кенг жорий этиш учун 

таълим, илм-фан ва тадбиркорликни интеграция қилишнинг таъсирчан 

механизмларини яратиш; 

инновациялар, илмий-тадқиқот, тажриба-конструкторлик ва технологик 

ишларга давлат ва хусусий маблағлар киритилишини кучайтириш,  

бу соҳалардаги тадбирларни молиялаштиришнинг замонавий ва самарали 

шаклларини жорий этиш; 

бошқарувнинг замонавий усуллари ва воситаларини жорий этиш орқали 

давлат ҳокимияти органлари фаолиятининг самарадорлигини ошириш; 

